
ГЕОГРАФИЯ

GEOGRAFIK QOBIQ

Xaitova Guli Ravshanbekovna
Xorazm viloyati Xonqa tumani 

33-son umumta’lim maktabi 
geografiya fani o’qituvchisi

Annotatsiya: Ushbu maqolada geografik qobiq tushunchasiga ta’rif berilgan. Geografik 
qobiqning tarkibi, tuzilishi, xususiyatlari va vertikal chegaralari haqida malumotlar berilgan.

Kalit so’zlar: geografik qobik, geografiya, litosfera, gidrosfera, atmosfera, biosfera, quyosh, 
iqlim, chegara. 

Geografik qobiq tushunchasi geografik adabiyotlarga XX asrning boshlarida kirib kelgan. Bu 
tushunchaga yaqin g’oya birinchi marta 1902-yilda D.N.Anuchin tomonidan Moskva pedagoglar 
jamiyatining Geografiya bo’limining ochilishida aytib o’tilgan. Geografik qobiqning mavjudligi 
to'g'risidagi anik fikrni 1910-yilda P.I.Braunov o’zining "Tabiiy geografiya kursi" darsligida bayon 
qilib unga izox bergan. Uning ta’kidlashicha geografik qobiq, va uning xozirgi ko’rinishidagi 
qiyofasi tabiiy geografiya fanining predmeti bo’lib xizmat qiladi. Keyinchalik geografik qobiq, 
to'g'risidagi ta’limotni A.A.Grigorev, S.V.Kalesnik, N.A.Gvozdeskiy, F.N,Milkov, A.G.Isachenko 
va boshqalar rivojlantirdi. 

Sayyoramizning litosfera, gidrosfera, atmosfera va biosferalar o’zaro tutashadigan hamda 
ularning bir-biriga ta’sir etadigan qismida vujudga kelgan,  barcha tabiat komplekslarini o’z 
ichiga olgan, bir butunlikni tashkil etgan geotizmlar kompleksi geografik qobiqni tashkil 
etadi. Geografik qobiq sayyoramizning to’rtta sferik qobig’idan-litosfera, gidrosfera, atmosfera 
va biosferadan tuzilgan. Bu qobiqlar bir-biridan ajralgan xolda mavjud bo’lmay, ular o’zaro 
tutashgan, uzviy bog’langan, bir-biriga ta’sir etadi va singadi. Binobarin, geografik qobiq deb 
litosferaning ustki qatlami, gidrosferaning barcha qismi, atmosferaning quyi qatlami, troposfera 
va biosferalar bir-biri bilan uzviy bog’langan hamda doimiy ravishda o’zaro ta’sir etib turadigan 
qobiqlar majmuasiga aytiladi. Geografik qobiqning eng oddiyrok ta’rifi quyidagicha: Yerning 
litosfera, gidrosfera, atmosfera va biosferalar o’zaro tutashadigan va ularning bir-biriga doimiy 
ravishda ta’sir etib turadigan qismi geografik qobiq deb ataladi. 

Geografik qobiqning xususiyatlari va vertikal chegaralari. A.A.Grigorev 1937-yilda o’zining 
"Yer kurrasi tabiiy geografik qobig’ining tarkibi va tuzilishini analitik tavsifi tajribasi" 
monografiyasida geografik qobiqning mavjudligini va uni tabiiy geografiya fanining o’rganish 
predmeti ekanligini ilmiy asoslab berdi.  Geografik qobiq yerning boshqa sferik qobiqlaridan 
o’ziga xos bo’lgan bir qator xususiyatlari bilan farq qiladi. Bular birinchidan, geografik 
qobiqning tarkibiy qismlari - litosfera, gidrosfera, atmosfera va biosferalar doimiy ravishda 
o’zaro aloqadorlikda bo’lishi va bir-biriga ta’sir etishidir; ikkinchidan, geografik qobiqdagi tirik 
organizmlar, tuproq va o’simliklar qoplami quyosh energiyasi ta’sirida bo’lib uni o’zlashtiradi, 
modda va energiya almashinish jarayonini vujudga keltiradi; uchinchidan, geografik qobiqda 
organik, xayotning, jumladan kishilik jamiyatining mavjudligidir.

Geografik qobiqda o’zaro hamkorlik va bog’liqlikning doimiy ravishda mavjudligi 
komponentlararo modda va energiya almashinuvini vujudga keltiradi. Modda va energiyaning 
almashinuvi geografik qobiqning strukturasi va dinamik rivojlanishining tub moxiyatini tashkil 
etadi.

A.Y.Krivolutskiy (1977) geografik qobiqning shakllanish tarixi va funksional xolatiga e’tibor 
berib, uning quyidagi xususiyatlarini belgilaydi: 

1) geografik qobiq sayyoraviy tabiiy geografik kompleks bo’lib, u atmosfera, gidrosfera, 
litosfera va biosferaning bir-biriga singish va aynan o’zaro ta’sir qilish zonasidir;

 2) geografik qobiq o’zining tarqalishida uzluksizdir, lekin shu bilan birga u bir vaqtning 
o’zida uni tashkil etuvchi qismlarga tabaqalangan;

 3) geografik qobiq ochiq tizimdir, u Yer sayyorasining yuqori va quyi sferalari bilan 
modda va energiya almashinadi, shu bilan birga u yaqqol ifodalangan mustaqillikka ham ega; 

 4) geografik qobiqda sodir bo’layotgan barcha xodisa va jarayonlar geografik zonallik 
qonuniyatiga bo’ysunadi. Landshaft zonalari geografik qobiqning asosiy tarkibiy qismlaridir; 

 5) geografik zonallik iqlimiy zonallik bilan belgilanadi, geografik qobiqning shakllanishidagi 
va rivojlanishidagi asosiy omil iqlimdir, sayyoraviy iqlimiy jarayondir. 

 Geografik qobiq sayyoraviy miqyosda bir butun xolatda mavjud bo’lishiga qaramasdan 
u alohida ajralgan va chegaralangan berk tizim emas, balki tashqi tomoni kosmosga va ichki 
tomoni yer po’sti va yadro qobig’iga ochiq bo’lib, doimiy ravishda ularning turli-tuman ta’siriga 
duch kelib turadi. Geografik qobiqda sodir bo’layotgan barcha tabiiy geografik jarayonlar issiqlik 
energiyasi ta’sirida vujudga keladi. Bu jarayonlarning asosiy qismi quyosh energiyasi va kamroq 
qismi yerning ichki energiyasi ta’sirida yuz beradi. Vulqonlar otilishi tufayli magma jinslari 
yer yuziga chiqadi, turli xil gazlar atmosferaga qo’shiladi, tuzlar esa gidrosferaga va biosferaga 
tushadi. Kosmosdan yer yuzasiga kosmik nurlar va changlar, meteoritlar kelib tushadi. Demak, 
geografik qobiq ham uzluksiz aloqada. Lekin shunga qaramasdan geografik qobiqning o’ziga xos 
xususiyatlarini belgilab beruvchi yuqori va quyi chegaralari mavjud. Bu chegaralarni aniqlash 
tabiiy geografiya uchun muxim ahamiyatga ega. Avvalo geografik qobiq qat’iy chegaraga ega 
emas. Aniqlangan va o’tkazilgan chegaralar nisbiy bo’lib, uning qalinligi ekvatordan shimoliy 
va janubiy qutblarga tomon kamayib boradi. Shuning uchun geografik qobiqning yuqori va quyi 
chegarasini, qalinligini turli olimlar turlicha o’tkazishadi va belgilashadi.  

